Тьюторлық қолдаудың қыр-сыры



  Балалық шақта көбіміз би, сурет салу, музыка немесе спортпен айналысқымыз келді, бірақ ондай мүмкіндік барлығында бола бермейді. Ата-ана  ретінде біз балаларымызды әртүрлі үйірмелерге апарамыз, олардың бойында орындалмаған арман-тілектерімізді бейнелеуге тырысамыз. Бірақ баланың болмысында өзінің ішкі ынта-ықыласы бар ма, ол ата-анасына еліктегісі келеді ме  немесе өзге арманы, жоспарлары бар ма екен деп ойлаймыз ба?
         Заманауи мектептер  оқушыларға қызықты үйірмелер, әртүрлі деңгей мен бағыттағы көптеген жарыстарды өз бетінше таңдауға мүмкіндік береді. Бірақ мұндай ақпарат молшылығы салдарынан  бала өз қабілетін қалай анықтап, көрсете алады?
Осы орайда баланың өзі көптеген мақсаттар мен тапсырмалардың арасында адаспау үшін, сонымен қатар әртүрлі бағдарламаларға оңай әрі сәтті қосылу үшін баламен бірге жүретін және оның жеке білім беру бағдарламасын құруға көмектесетін тәрбиеші сияқты ересек тұлға пайда болады.
Заманауи бастауыш сынып мұғалімі оқытудың пәні мен әдістерін ғана емес, сонымен қатар кіші мектеп жасындағы балалармен тұлғалық қарым-қатынасты дамыту технологияларын жақсы меңгеріп, оқушылардың өзіндік оқу тәртібін қалыптастыруға жағдай жасауы қажет. Мұндай тәртіптің негізі бастауыш мектеп жасында стихиялы болып табылатын және тереңдігі мен тұрақтылығымен ерекшеленбейтін танымдық қызығушылық болып табылады. Әр оқушыға қолдау көрсету қажет, қол ұшын созған  бала өзінің танымдық қызығушылығын жүзеге асыра отырып, іс-әрекеттің жаңа тәсілдерін игереді, одан әрі оқу және өмірлік жоспарларды жүзеге асыру үшін маңызды құзыреттіліктерге ие болады.
Біз бір-бірімен сабақтас кезең түрінде оқушыға тьюторлық қолдау көрсетеміз. Ал ендеше, дәл осы тьютор жұмысы қалай атқарылады, қандай кезеңдерден тұрады деген сұрақтарға жауап берейік...
Диагностикалық және мотивациялық кезең. Мектепте бала жаңа біліммен байып қана қоймайды, сонымен бірге қарым-қатынас жасайды, өз тәжірибесімен, қызығушылықтарымен бөліседі. Тьюторлық жұмыстың бастапқы кезеңінде мұғалім баламен әңгімелесу, тест өткізу, қызығушылық диагностикасын жасау  негізінде оқушының қызығушылығын, бейімділігін, икемділігін ескере отырып алғашқы білім беру сұранысын белгілейді. Бұл кезеңде оқушы өзінің мақсатын, қызығушылығын, жоспарын жүзеге асырады.
Жобалау кезеңі. Ұстаз  білім беру ресурстары, баланың танымдық қызығушылығын жүзеге асыра алатын «орындар» туралы ақпарат жинайды. Мектептегі қосымша үйірмелер, элективті курстар көмек болады. Оқушы мен тьютор  үшін  сынып, мектеп кеңістігінде жеке білім беру маршруттары қалыптасады.
Іске асыру кезеңі. Оқушы басқа балалар мен ересектерге өзінің қызығушылығын білдіруі, аудиториямен сөйлесуі, пікірталастарға қатысуы қажет. Бұл кезеңде презентация формасын таңдауда, презентацияны жобалауда және рефераттың сұлбасын дайындауда тьютордың көмегі өте маңызды.
Аналитикалық кезең. Атқарылған жұмысты талдау,  үйренген жаңа нәрселер, ең қызықты сәттер мен эпизодтар туралы ой жүгірту. Келесі кезекте балалар алдағы уақыттағы іс-шараларын жоспарлайды.
Сөзбен айту әрине оңай, іс жүзінде қалай болатынын көрейік. Біз балаларды бірінші сыныпқа қабылдап, күнделікті сабақ үстінде және мектептен тыс уақытта оқушының тәртібін бақылай бастаймыз, ұжымдық шығармашылық істерді дайындауға және қатысуға тартамыз: қызығушылықтар мен бейімділіктерді ескере отырып, сыныпта тұрақты тапсырмаларды таңдаймыз; сынып сағаттарына қатысамыз, қызығушылықтар картасын жүргіземіз.   Баланың мінез-құлығын, тәрбие мәселелерін талқылау үшін ата-аналармен кездесіп тұрамыз. Бұл кезеңдегі тьютор қолдауының нәтижесі әр оқушының бейімділігі мен қызығушылығын анықтау болып табылады.
Жұмыстың келесі кезеңі оқушыларга қосымша білім беру кешенін көрсету болып табылады: үйірмелер, секциялар, лекцияларға қатысу, абонементтік концерттер, спектакльдер, кітапхана сабақтары. Біз балалардың ғылыми-зерттеу жұмыстарында өз ойларын көрсетуіне мүмкіндік береміз. Оларға тақырып таңдауға көмектесу, оларды өз бетінше ізденуге бағыттау, алған білімдерін немесе зерттегендерін жалпылау, келесі тақырыпқа көпір созу,  қорытынды жасауға, жұмысын ресімдеуге, презентация дайындауға, қорғауға көмектесу  тьютордың жұмысы болып табылады. Сондай-ақ шәкірттерді түрлі деңгейдегі олимпиадаларға, танымдық ойындарға, шығармашылық жобаларға қатысуы арқылы олардың қызығушылықтарын жүзеге асыруға жағдай жасап отыру қажет.
Жұмыс барысындатьютор мен оқушы портфолио жинайды,  бұл жасалған жұмысты айқындауға, дәлелдеуге көмектеседі.. Портфолиода оқушы өзіне құнды материалдар жинайды: шығармашылық жұмыстардың түпнұсқалары немесе көшірмелері, диаграммалар, кестелер, фотосуреттер, газет қиындылары, сыныптастарының пікірлері; қол жеткен нәтижелерді көрсетеді: сертификаттар, дипломдар; баланың атқарылған жұмысы туралы рефлексивті қорытындысы және болашақ ізденістерінің перспективалық бағыттары көрсетіледі. Нәтижесінде портфолио оқушының таңдаған салаға деген танымдық қызығушылығын дамытудағы жетістіктерін бағалауға көмектеседі.

